Məlumat toplularının dövlət qeydiyyatı üçün iddia sənədinə

daxil olan material və sənədlərin forma və məzmununa dair
XİDMƏTİ  TƏLİMAT
1. Ümumi müddəalar
1.1. Bu Təlimat «Məlumat toplularının hüquqi qorunması haqqında» Azərbaycan Respublikasının Qanununa və Azərbaycan Respublikası Nazirlər Kabinetinin 2005-ci il 19 avqust tarixli 156 nömrəli qərarı ilə təsdiq edilmiş «Məlumat toplularının rəsmi qeydiyyata alınması və rəsmi qeydiyyatdan keçirilmiş məlumat toplusuna hüquqların tam və ya qismən verilməsi haqqında müqavilənin qeydiyyatdan keçirilməsi qaydaları»na  uyğun olaraq hazırlanmışdır və xüsusi qorunma hüququ ilə qorunan məlumat toplularının (bundan sonra «məlumat toplusu») dövlət qeydiyyatı üçün iddia sənədinə daxil olan material və sənədlərin forma və məzmununa dair qaydaları müəyyən edir.

1.2. Məlumat toplusu onun qorunduğu müddətdə Azərbaycan Respublikası Müəllif Hüquqları Agentliyində (bundan sonra, bu mətndə «Agentlik») könüllü olaraq dövlət qeydiyyatından keçirilə bilər.

1.3. Hüquqi qorunma orijinal məlumat toplularına şamil olunur və Agentlikdə yalnız orijinal məlumat toplusu qeydiyyatdan keçirilir.

1.4. Məlumat toplusu Agentlikdə rəsmi qeydiyyatdan keçirildikdə, hüquq sahibinə məlumat toplusunun qeydiyyatı haqqında şəhadətnamə verilir.

2. Məlumat toplusunun qeydiyyatı üçün iddia sənədinə daxil olan material və sənədlərin forma və məzmununa dair tələblər
2.1. Məlumat toplusunun dövlət qeydiyyatı üçün iddia sənədi-məlumat toplusunun qeydiyyatı barədə müvafiq sənədlər toplusudur.

2.2. İddia sənədinə aşağıdakılar daxildir:

- ərizə;

- obyektiv formada ifadə edilmiş məlumat toplusunun bir nüsxəsi;

- məlumat toplusunun xüsusi qorunma hüququ ilə qorunma meyarı kimi əsas götürülən maliyyə vəsaitlərini, vaxt və enerji məsrəfləri şəkilində əhəmiyyətli sərmayə qoyuluşunu təsdiqləyən sənəd;

- dövlət rüsumunun ödənilməsi barədə qəbz;

- iddia sənədi təmsilçi tərəfindən təqdim edildiyi halda, nümayəndənin səlahiyyətini təsdiq edən sənəd; 

- sənədlər Azərbaycan dilində təqdim edilməlidir. Sənədlərin hər hansı biri xarici dildə olarsa, onda həmin sənədin Azərbaycan dilinə mövcud qaydada təsdiq edilmiş tərcüməsi əlavə olunmalıdır.

Depozit materialı xarici dildə olduqda, bu halda qeydiyyata təqdim edilən məlumat toplusu barədə bölmələrin adları və məzmunu göstərilməklə referat təqdim edilməlidir.

2.3. Rəsmi qeydiyyatdan keçirilmiş məlumat toplusuna hüquqlar digər fiziki və ya hüquqi şəxslərə yazılı müqavilə əsasında tam və ya qismən verilə bilər.

2.4. Rəsmi qeydiyyatdan keçirilmiş məlumat toplusuna hüquqların digər fiziki və ya hüquqi şəxslərə tam və ya qismən verilməsi barədə müqavilə Agentlikdə qeydiyyatdan keçirilməlidir. 

2.5. Məlumat toplusuna hüquqların digər fiziki və ya hüquqi şəxslərə tam və ya qismən verilməsi haqqında müqavilənin rəsmi qeydiyyatına görə qanunvericiliklə müəyyən edilmiş qaydada dövlət rüsumu ödənilir.

2.6. Müstəsna hüquq sahibləri olan şərik müəlliflər və ya digər sahibləri tərəfindən yaradılmış məlumat toplusunun qeydiyyata alınması üçün şərik müəlliflərdən və ya istehsalçılardan hər biri onların aralarındakı müqavilədə başqa hal nəzərdə tutulmamışdırsa, hər biri müstəqil qaydada məlumat toplusunun qeydiyyatı üçün müraciət edərək, qeydiyyat haqqında şəhadətnamə ala bilərlər.

Qeyd: Məlumat toplusuna hüquqlar digər fiziki və hüquqi şəxslərə tam verildiyi halda məlumat toplusunun rəsmi qeydiyyatı haqqında əvvəl verilmiş şəhadətnamə qüvvədən düşmüş hesab olunur.

Dövlət ehtiyacları üçün dövlət vəsaiti hesabına yaradılan məlumat toplusundan istifadə hüququnun haqqı ödənilməklə və ya tərəflərin razılıığı ilə əvəzsiz verilməsi haqqında müqavilə bu Qaydaların tələblərinə uyğun olaraq qeydiyyatdan keçirilə bilər.

3. Qeydiyyat üçün ərizənin məzmunu
3.1. Məlumat toplusunun qeydiyyatı üçün ərizə Agentlik tərəfindən müəyyən olunmuş forma üzrə (ərizənin nümunəsi əlavə olunur) doldurulur və məlumat toplusuna aid olan bütün zəruri məlumatları özündə əks etdirir.

Əgər hər hansı məlumatı «Ərizə»nin müvafiq qrafasında yerləşdirmək mümkün deyildirsə, onda bu məlumatlar həmin forma üzrə ərizənin müvafiq qrafalarında «bax, əlavə vərəqdə» sözləri qeyd olunmaqla əlavə vərəqdə  yerləşdirilir.

3.2. «Ərizə» sözünün üstündə yerləşən qrafalar sənəd Agentliyə daxil olandan sonra rekvizitlərin qeyd edilməsi üçün nəzərdə tutulmuşdur və Agentlik tərəfindən doldurulur.

3.3. Ərizənin «Məlumat toplusunu adı» qrafasında ərizəyə qoşulmuş məlumat toplusunun adı göstərilir.

3.4. Qeydiyyata təqdim olunan toplunun əlavə və ya alternativ adları olarsa, onun birmənalı indentifikasiyası üçün əvvəlki və ya alternativ adı göstərilməlidir.

3.5. «Hüquq sahibi və ya istehsalçı» qrafasında hüquq sahibinin adı (fiziki şəxs olduğu halda soyadı, adı və atasının adı) göstərilməlidir.

3.6. «Hüquq sahibi» qrafasında hüquq sahibinin yaşadığı ünvan, ölkənin kodu, (hüquqi şəxs olduğu halda hüquqi ünvanı) dövlət qeydiyyatına alındığı tarix və qeydiyyat nömrəsi göstərilməlidir.

3.7. Əgər məlumat toplusu hüquqi şəxs tərəfindən qeydiyyatdan keçirilmişdirsə  və sonradan bu təşkilatın adında və nizamnaməsində dəyişiklər edilmişdirsə, bu halda həmin təşkilatın dövlət qeydiyyatına alındığı tarix və qeydiyyatı haqqında Şəhadətnamə nömrəsi qrafada göstərilməlidir.

3.8. «Qorunma müddətinin başlanğıç tarixi» qrafasında istehsalatda tətbiq edildiyi və yaxud kütləvi istifadəyə buraxıldığı tarix yazılır. Məlumat toplusunun məzmununda (kəmiyyət və ya keyfiyyətcə) əhəmiyyətli dəyişiklik, o cümlədən əlavələrin, götürülmələrin və ya ardıcıl dəyişmələrin cəmindən ibarət olan əhəmiyyətli dəyişiklik, bu topluya öz qorunma müddətinin müəyyən edilməsinə imkan verir. 

3.9. «Məlumat toplusunun açıqlanma tarixi» qrafasında məlumat toplusunun qeyri-müəyyən şəxslər dairəsinə təqdim edildiyi tarix göstərilir. 

3.10. «Məlumat toplusunun obyektiv forması» qrafasında əlyazma, kompüter yazısı, rəqəm yazısı və ya məlumat toplusunun təqdim edildiyi digər obyektiv formalardan biri göstərilir.

3.11. «Ərizəyə əlavə olunan sənədlər» qrafası müvafiq qrafalarda «X» işarəsi qoyulmaqla doldurulur.
3.12. Ərizə hüquqi şəxsin adından təqdim edilərkən, soyadı, adı, vəzifəsi göstərilməklə təşkilatın rəhbəri tərəfindən imzalanır və möhürlə təsdiqlənir.

3.13. İki və daha çox iddiaçı tərəfindən qeydiyyat üçün sənəd təqdim edilərkən, ərizə blankı onların hər biri tərəfindən imzalanır, yazışma isə onların vəkil etdikləri şəxslərə və ya özlərinin yazılı razılığı ilə ərizənin mövcud qrafasında göstərilən ünvanla aparılır.

